
La lasta IKF
La  18-a  Internacia  Kultura  Festivalo

kune  kun  la  27-a  Ĉeĥa-Saksa  Tago
okazis en urbo Ústí nad Labem, Ĉeĥio,
dum  la  8-a  ĝis  la  10-a  de  decembro
2006.  Ĝi  estis  dediĉita  al  la  centa
datreveno  de  naskiĝo  de  elstaraj  ĉeĥaj
literaturistoj  Jiří  Kořínek  kaj  D-ro
Tomáš Pumpr.

Vendrede estis bonvenigitaj la aliĝintoj
(venintaj  ne  nur  el  diversaj  lokoj  de
Ĉeĥio,  sed ankaŭ el  la  najbara Germa-
nio) kaj prezentitaj raportoj pri E-agado
en  la  reprezentitaj  E-kluboj  kun  ioma
komuna  kantado,  prezentado  de  E-
sorĉisto kaj amika babilado.

La ĉefa programo okazis sabate la 9-an
de  decembro.  En  la  prelega  matineo
eksonis  prelegoj  pri  ambaŭ  jubileuloj.
Pri  Jiří  Kořínek  (1906-1988)  parolis
Prof.  D-ro  Vlastimil  Novobilský,  CSc.
menciante  lian  tradukan  kaj  originalan
kreadojn. Al la kvindeko da aŭskultantoj
li  prezentis  unuhoran  sonbendan  inter-
vjuon  kun  J.  Kořínek,  kies  enhavo  ne
nur  reliefigis  la  tutvivan  laboron  de  la
poeto  sur  la  literatura  kampo,  sed
enhavis ankaŭ interesajn aktualajn kon-
siderojn  pri  la  stato  de  la  E-movado
antaŭ  pli  ol  dudek  jaroj  kaj  ankaŭ
profetajn  vortojn  koncerne  estontan
vojon de nia lingvo.

Sekvis prelego pri D-ro Tomáš Pumpr
(1906-1972) en prezento de Jiří Patera el
Prago,  kompletigita  de Miroslav  Malo-
vec el Brno (pri tradukado de Bapto).  Ili
ambaŭ aprezis elstaran  rolon de Pumpr,
kiu  per  siaj  tradukoj  disvastigis  konon
pri  la  ĉeĥa  literaturo  tra  la  E-mondo.
Kelkaj  liaj  Esperanto-tradukoj  fariĝis
plie  lingvaj  pontoj, pere de kiuj estiĝis

tradukoj ĉinaj, japanaj k.a. 
Sabata posttagmezo estis dediĉita unue

al la spirita koncerto en la loka preĝejo
de  Sankta  Paŭlo.  La  ĉefa  kultura
programo  okazis  sabate  vespere  en  la
neordinare  bela  salono  de  la  urba
muziklernejo  de  Eva  Randová.  La
artisman  programon  kompilis  Miroslav
Smyčka  kaj  realigis  ĝin  en  Esperanto
plejparte  profesiaj  kantistoj  kaj  muzik-
istoj  el  Prago, Brno,  Olomouc kaj  Ústí
nad Labem. Oni aŭskultis ekz. ariojn el
„La najado“ de Dvořák,  „La edziĝo de
Figaro“ de Mozart, „Rigoletto“ de Verdi
k.a.  Prezentitaj  estis  ankaŭ  arioj  el
operetoj,  plie  instrument-koncertoj  kaj
poem-deklamado.

La aktoroj  rikoltis  merititan  aplaŭdon
de  la  entuziasmaj  spektantoj.  La
programo  estis  tiel  ŝtopita,  ke  mankis
tempo por la tradicia kolektiva kantado
de  kristnaskaj  kantoj  en  traduko  de  J.
Kořínek.

Dimanĉe  la  10-an  de  decembro  unu
grupo ekskursis  al  monteto Ostrý,  kiun
poezie prikantis J. Kořínek. De ĝia pinto
oni  povis  spekti  la  urbon  kaj  majestan
fluon de la rivero Elbo fluanta al Norda
maro. La alia parto de la partoprenintoj
veturis  trajne  al  la  banurbo  Teplice,
trarigardis  ĝian  centron  kun  famaj
kuracdomoj, kie  iam ripozis  aŭ kuracis
sin ekz. J.W. Goethe, A. von Humboldt,
L.van Beethoven, F. Palacký, J. Neruda
kaj multaj aliaj. Ili vizitis ankaŭ gimna-
zion, kiun prezentis 14-jara gimnaziano,
same  kiel  Beŭronan  kapelon,  pri  kies
renovigo mirinde aktive zorgas la lokaj
gimnazi-studentoj. 

